
SIÐAREGLUR BLAÐAMANNAFÉLAGS ÍSLANDS 
 
 
Inngangur 
Öflug og vönduð blaðamennska, þar sem tjáningarfrelsið er í fyrirrúmi, er forsenda lýðræðis. 
Hún byggist á faglegum vinnubrögðum sem siðareglum þessum er ætlað að ramma inn. Í þeim 
er lögð áhersla á að frumskylda blaðamanns er gagnvart almenningi sem á rétt á að fá sannar 
upplýsingar settar fram á sanngjarnan og heiðarlegan hátt. Blaðamönnum ber að þekkja og fara 
eftir þessum siðareglum í störfum sínum. 
 
1. grein 
Blaðamaður hefur sannleikann að leiðarljósi, stendur vörð um tjáningarfrelsið og frjálsa 
fjölmiðlun og rétt almennings til upplýsinga, svo veita megi nauðsynlegt aðhald í 
lýðræðisþjóðfélagi. 
 
2. grein 
Blaðamaður setur fram upplýsingar á heiðarlegan og sanngjarnan hátt samkvæmt bestu vitund 
hverju sinni, meðal annars með því að leita andstæðra sjónarmiða þegar við á. Blaðamaður 
hagræðir ekki staðreyndum og setur ekki fram órökstuddar ásakanir. 
 
3. grein 
Blaðamaður leiðréttir rangfærslur sé þess þörf. 
 
4. grein 
Blaðamaður lítur svo á að allar upplýsingar sem varða almannahagsmuni eigi að vera 
aðgengilegar og að hann eigi að hafa fullan rétt til að afla þeirra. 
 
5. grein 
Blaðamaður beitir hvorki hótunum né þvingunum til þess að afla upplýsinga. 
 
6. grein 
Blaðamaður gerir greinarmun á staðreyndum og skoðunum, gengur úr skugga um áreiðanleika 
upplýsinga og gætir þess að umfjöllunin sé hlutlæg. 
 
7. grein 
Blaðamaður gætir þess að þegar hann vitnar til ummæla eða upplýsinga sem birst hafa 
opinberlega, þar á meðal á samfélagsmiðlum, sé þess getið hvaðan ummælin voru fengin. 
 
8. grein 
Blaðamaður virðir trúnað við heimildarmenn sína. 

9. grein 
Blaðamaður þiggur ekki mútur, gjafir eða fyrirgreiðslu af neinu tagi sem ætlað er að hafa áhrif á 
umfjöllun hans. Blaðamaður forðast hagsmunaárekstra og gerir grein fyrir tengslum við 
umfjöllunarefnið ef við á. Blaðamaður tekur ekki þátt í verkefnum sem kynnu að stofna 
sjálfstæði hans og trúverðugleika í hættu og nýtir ekki upplýsingar í eigin þágu. 
10. grein 
Blaðamaður gerist ekki sekur um ritstuld. 
 
11. grein 
Blaðamaður blandar ekki saman ritstjórnarlegu efni og auglýsingum í myndum og/eða máli. 
 
12. grein 
Siðareglur þessar setja ekki hömlur á tjáningarfrelsi blaðamanna. Blaðamaður gætir þess að 
persónulegar skoðanir hans hafi ekki áhrif á hlutlægni fréttaflutnings. 
 
13. grein 
Hver sá sem telur að blaðamaður hafi brotið framangreindar reglur og á hagsmuna að gæta, 
getur kært ætlað brot til Siðanefndar BÍ samkvæmt sérstökum málsmeðferðarreglum þar um. 
 
 
 

Málsmeðferðarreglur 
 
 
Hver sá sem telur að blaðamaður hafi brotið framangreindar reglur og á hagsmuna að gæta, 
getur kært ætlað brot til Siðanefndar BÍ innan 2ja mánaða frá birtingu enda sé mál vegna 
birtingarinnar ekki rekið fyrir almennum dómstólum á sama tíma. Áður skal hann þó leita 
leiðréttingar mála sinna hjá viðkomandi fjölmiðli. Þó getur Siðanefnd úrskurðað um undanþágur 
frá leiðréttingarkröfum vegna annarra aðstæðna. 
 
Kærur til Siðanefndar skulu vera skriflegar og berast skrifstofu Blaðamannafélags Íslands. 
Kæruefni skal vera afmarkað með augljósum hætti. Afrit af kærðri umfjöllun prentmiðils eða 
eftirrit kærðs efnis (eða virk vefslóð) í útvarpi, sjónvarpi eða vefmiðli skal fylgja kæru.   
 
Siðanefndin tekur kæruna fyrir á fundi innan tveggja vikna 
 
Taki Siðanefnd kærumál til efnislegrar athugunar skal hún kanna heildarumfjöllun um málið í 
hinum kærða fjölmiðli. Kærða skal gefinn kostur á að gera grein fyrir sjónarmiði sínu. 
 
Siðanefnd kveður upp rökstuddan úrskurð svo fljótt sem kostur er. 

Siðanefnd greinir brot í flokka eftir eðli þeirra: 
a) ámælisvert 
b) alvarlegt 
c) mjög alvarlegt 
 
Úrskurði Siðanefndar verður ekki áfrýjað. Úrskurð Siðanefndar ásamt rökstuðningi skal birta í 
heild á vef Blaðamannafélagsins svo fljótt sem verða má. Úrskurð Siðanefndar skal senda 
viðkomandi fjölmiðli við fyrsta hentugleika og með ósk um birtingu ef um brot samkv. 
skilgreiningu b) og c) er að ræða. Þremur dögum seinna skal senda úrskurðinn öðrum 
fjölmiðlum. 
 
Meginniðurstaða nefndarinnar skal birt orðrétt. Við framsetningu frétta af úrskurðum 
Siðanefndar sýna blaðamenn alla þá aðgát sem reglur þessar ætlast til. sbr. 1. og 2. grein að 
framan. 
 
Nú telur stjórn BÍ að gengnum úrskurði Siðanefndar að brot sé svo alvarlegt að frekari 
ráðstafana sé þörf og getur hún þá borið undir félagsfund tillögu um vítur á viðkomandi 
blaðamann enda sé þeirrar ætlunar getið í fundarboði. 
 
Nú bera ummæli ekki með sér hver sé höfundur þeirra eða viðkomandi blaðamaður er utan BÍ og 
gengur þá úrskurður svo sem ritstjóri og/eða ábyrgðarmaður eigi beina aðild að. Þótt enginn 
þessara aðila sé í BÍ getur Siðanefnd allt að einu lagt fram rökstutt álit um kæruefni. 
     
 

Samþykkt á aðalfundi Blaðamannafélags Íslands 23. mars 2023 
 
 
 


